
O‘ZBEKISTON SUG‘URTA BOZORI 
INFRATUZILMASINI TAKOMILLASHTIRISH

Abdurazaqov Jasur Abdunasimovich
“O‘zR IIV Birlashgan tahririyati” DM bosh hisobchisi 

jabdurazzoqov@bk.ru

Annotatsiya: Mazkur tezisda O‘zbekiston sug‘urta bozori infratuzilmasini takomillashtirish masalalari yoritilgan. Unda 
sug‘urta mukofotlari va qoplamalari dinamikasi, hayot sug‘urtasi bozorining rivojlanishidagi muammolar hamda investitsiya 
faoliyatining sug‘urta kompaniyalari barqarorligidagi o‘rni tahlil qilingan. Shuningdek, sug‘urta vositachilarining faoliyati, 
tartibga soluvchi organlarning roli va sug‘urta bozoridagi yangi tendensiyalar o‘rganilgan. Tadqiqot natijalari sug‘urta 
sohasida barqarorlikni ta’minlash hamda infratuzilmani yanada rivojlantirish bo‘yicha ilmiy-amaliy tavsiyalarni ishlab 
chiqishga xizmat qiladi.

Kalit soʻzlar: sug‘urta bozori, infratuzilma, hayot sug‘urtasi, sug‘urta mukofotlari, investitsiya faoliyati, moliyaviy barqarorlik.

Abstract: This thesis examines the issues of improving the infrastructure of Uzbekistan’s insurance market. It analyzes 
the dynamics of insurance premiums and payouts, the challenges in developing the life insurance sector, and the role of 
investment activities in ensuring the financial stability of insurance companies. The study also explores the performance 
of insurance intermediaries, the role of regulatory authorities, and new market trends. The findings provide scientific 
and practical recommendations for strengthening stability and fostering further development of the insurance market 
infrastructure.

Key words: insurance market, infrastructure, life insurance, insurance premiums, investment activity, financial stability.

Аннотация: В данной тезисной работе рассмотрены вопросы совершенствования инфраструктуры страхового 
рынка Узбекистана. Проанализирована динамика страховых премий и выплат, проблемы развития рынка 
страхования жизни, а также роль инвестиционной деятельности в обеспечении устойчивости страховых компаний. 
Кроме того, изучена деятельность страховых посредников, роль регулирующих органов и новые тенденции 
страхового рынка. Результаты исследования направлены на выработку научно-практических рекомендаций по 
обеспечению стабильности и дальнейшему развитию инфраструктуры страховой сферы.

Ключевые слова: страховой рынок, инфраструктура, страхование жизни, страховые премии, инвестиционная 
деятельность, финансовая устойчивость.

K I R I S H
Sug‘urta bozori va xizmatlari rivojlanishining asosiy sabablaridan biri — kompaniyalar o‘rtasida raqobat 

muhitining shakllanishi va rivojlanishidir. Sug‘urta kompaniyalarining eng muhim vazifalaridan biri — 
mamlakatda sug‘urtaga bo‘lgan talabni o‘rganib, unga mos xizmatlarni taklif etishdir. Nafaqat Toshkent shahri, 
balki viloyatlarda ham sug‘urta xizmatlariga bo‘lgan talab yildan-yilga ortib bormoqda. Hududlarda sug‘urta 
bo‘linmalari sonining oshishi, bir tomondan, aholining sug‘urta xizmatlari bilan ta’minlanishini kengaytirsa, 
ikkinchi tomondan, sug‘urta kompaniyalari kapitalining ortishiga olib keladi.

Sug‘urta bozorida so‘nggi besh yilda sug‘urta mukofotlari o‘sish tendensiyasiga ega bo‘lsa-da, hayot 
sug‘urtasi tarmog‘ida bu ko‘rsatkichni ijobiy baholab bo‘lmaydi. E’tibor bersak, 2022-yilda hayot sug‘urtasi 
tarmog‘ida 1 524 679 million so‘mlik sug‘urta mukofoti yig‘ilib, jami yig‘ilgan sug‘urta mukofotlarining 24 foizini 
tashkil etgan. 2023-yil yakunlariga ko‘ra esa, hayot sug‘urtasi tarmog‘ida atigi 322 645 million so‘mlik sug‘urta 
mukofoti yig‘ilib, o‘tgan yilga nisbatan qariyb 4,5 baravarga kamaygan. Bunday keskin o‘zgarishlar, odatda, 
iqtisodiy barqarorlik yetarli bo‘lmagan mamlakatlar tajribasida kuzatiladi.

O‘zbekiston sug‘urta bozorida jami yig‘ilgan sug‘urta mukofotlari 2023-yilda 2022-yilga nisbatan 1,8 trillion 
so‘mga ko‘p bo‘lgan bo‘lsa-da, 2023-yilda jami sug‘urta mukofotlari tarkibida hayot sug‘urtasi tarmog‘ining ulushi 
atigi 4 foizni tashkil etgani, ushbu tarmoq mamlakatda hali ham yetarli darajada rivojlanmaganligini ko‘rsatadi.

Rivojlangan mamlakatlarda esa hayot sug‘urtasi ulushi, odatda, umumiy sug‘urta turlarining ulushidan 
yuqori bo‘ladi.

1-rasm. Butun dunyo bo‘ylab 2006 yildan 2022 yilga qadar yig‘ilgan sug‘urta mukofotlari hayot va hayot bo‘lmagan 
sug‘urta tarmoqlarida (trln. AQSH dollarida).1

Statista saytining ma’lumotlariga ko‘ra, butun dunyoda yig‘ilayotgan sug‘urta mukofotlarining qariyb 40 foizi 
hayot sug‘urtasi tarmog‘i hissasiga to‘g‘ri keladi. Demak, dunyo mamlakatlari sug‘urta bozorida jami yig‘ilayotgan 
sug‘urta mukofotlarining kamida 30 foizi hayot sug‘urtasiga to‘g‘ri kelayotgan bir paytda, O‘zbekiston sug‘urta 
bozorida bu ko‘rsatkich atigi 4 foizni tashkil etayotgani juda afsuslanarli holatdir.

O‘zbekiston sug‘urta bozori infratuzilmasi subyektlari faoliyatini ko‘proq hayot sug‘urtasi yo‘nalishiga 
moslashtirish orqali hayot sug‘urtasi bozorining infratuzilmasini shakllantirish va shu orqali mamlakat sug‘urta 
sohasini takomillashtirish mumkin. Hayot sug‘urtasining rivojlanishi aholining farovonlik darajasining oshishiga 
xizmat qiladi. Hayotni uzoq muddatli jamg‘arish orqali sug‘urtalash tizimining kengayishi oddiy fuqarolarning orzu 
va umidlarini amalga oshirish uchun iqtisodiy kafolat yaratadi. Hayot sug‘urtasi infratuzilmasini shakllantirish 
natijasida sog‘liqni saqlash sohasida ish haqi miqdorlari va tibbiy xizmatlar sifati ham oshadi.

O‘zbekiston sug‘urta bozorida so‘nggi yillarda sug‘urtalanuvchilarga sug‘urta hodisalari bo‘yicha 
to‘lanayotgan sug‘urta qoplamalari jami sug‘urta mukofotlarining 26 foizidan oshmaganini ko‘rish mumkin. 
2022-yilda sug‘urta bozorida jami to‘langan sug‘urta qoplamalari 2 596 926 million so‘mni tashkil etib, shu yilda 
yig‘ilgan 6 231 726 million so‘mning 41 foizini tashkil qilgan. 2023-yilda esa to‘langan sug‘urta qoplamalari 2 
022 054 million so‘mni tashkil etib, shu yilda yig‘ilgan 7 737 236 million so‘mga nisbatan 26 foizni tashkil qilgan.

Sug‘urta hodisalari ro‘y bergan taqdirda ham, hujjatlarni rasmiylashtirishdagi murakkabliklar va to‘lovlarni 
uzoq muddat kutish holatlari sug‘urtalanuvchilarda sug‘urta tizimiga nisbatan ishonchsizlik va norozilik 
kayfiyatini kuchaytirmoqda. Shu sababli sug‘urtani nazorat qiluvchi davlat organi — Istiqbolli loyihalar agentligi 
tomonidan sug‘urta qonunchiligiga muvofiq sug‘urta tashkilotlariga nisbatan jarima sanksiyalarini qo‘llash 
amaliyoti faollashmoqda.

Shuningdek, sug‘urta tashkilotlari tomonidan sug‘urtalanuvchilarni jalb qilish tizimini qayta shakllantirish 
zarur, chunki sug‘urtalanuvchi sub’yektlarni sug‘urtaga qabul qilish jarayonida sug‘urta vositachilariga 
to‘lanadigan vositachilik haqining huquqiy asoslarini zudlik bilan qayta ko‘rib chiqish lozim.

Bugungi kunda sug‘urta amaliyotida sug‘urtaga qabul qilinayotgan obyekt bo‘yicha yetarli ma’lumotlar 
to‘planmasdan, sug‘urta hodisasi yuz berish ehtimoliga mos tarif stavkalari qo‘llanmayapti. Buning asosiy 
sababi — sug‘urta vositachilariga berilayotgan 25–30 foizlik mukofotlarning tarif stavkalariga bevosita ta’sir 
ko‘rsatishidir.

Sug‘urta bozori infratuzilmasini takomillashtirish jarayonida sug‘urta faoliyatiga xizmat ko‘rsatuvchi 
sub’yektlardan biri — sug‘urta vositachilarining soni 2022-yilga nisbatan 2023-yilda 4 419 taga kamaygan. Bu 
esa sug‘urta bozorida Istiqbolli loyihalar milliy agentligi tomonidan amalga oshirilgan islohotlarning ijobiy natijasi 
hisoblanadi.

1	  https://www.statista.com/statistics/217278/world-life-and-nonlife-insurance-premiums-written/

Tasavvur qilaylik, agar 4 419 ta sug‘urta agenti yil davomida o‘rtacha 50 million so‘mdan sug‘urta 
mukofotining yig‘ilishida ishtirok etgan bo‘lsa, bu jami 220 950 000 000 so‘mni tashkil etadi. Ushbu summaning 
30 foizi sug‘urta agentlariga vositachilik haqi sifatida qonuniy asosda to‘langan taqdirda, u 66 285 000 000 so‘mni 
tashkil qilgan bo‘lardi. Agar mazkur mablag‘ sug‘urta tashkilotlari tomonidan sug‘urtalanuvchilarga bonus yoki 
chegirma shaklida qaytarilsa, bu ularning sug‘urtaga bo‘lgan ishonchini hamda iqtisodiy farovonligini sezilarli 
darajada oshirgan bo‘lardi.

O‘zbekiston sug‘urta bozorida 2023-yilda bitta yangi kompaniya tashkil etildi — “NEO INSURANCE CORP” 
(litsenziya raqami № 101477, ustav kapitali 45,0 milliard so‘m). Shu bilan birga, beshta kompaniya faoliyati 
to‘xtatildi: “SHARQ-SUG‘URTA” AJ, “GARANT INSURANCE GROUP” AJ, “UNIPOLIS” AJ, “ASKO-VOSTOK” 
AJ QK, “FAROVON SUG‘URTA” AJ. Bundan tashqari, “DD GENERAL INSURANCE” AJ kompaniyasining 
litsenziyasi vaqtincha to‘xtatildi.

Umuman olganda, 2023-yil yakuniga ko‘ra mamlakat sug‘urta bozorida amalda bo‘lgan shartnomalar soni 
qariyb 9,74 million dona, tuzilgan yangi shartnomalar soni esa 9,13 million donani tashkil etdi (2022-yilda mos 
ravishda 8,40 million dona va 7,95 million dona).

O‘zbekiston Respublikasi Istiqbolli loyihalar milliy agentligi ma’lumotlariga ko‘ra, so‘nggi yillarda mamlakatda 
sug‘urta faoliyati barqaror sur’atlarda rivojlanmoqda. Ustav kapitalini oshirish bo‘yicha amalga oshirilgan chora-
tadbirlar natijasida 2023-yil davomida sug‘urta tashkilotlarining umumiy ustav kapitali 22,05 foizga o‘sib, 2 
298,57 milliard so‘mni tashkil etdi.

1-jadval. O‘zbekiston sug‘urta xizmatlar bozorining asosiy ko‘rsatkichlari

Yil Sug‘urta kompaniyalar 
soni

Sug‘urta mukofotlari 
(mlrd. so‘m)

Sug‘urta qoplamalari 
(mlrd. so‘m)

Jami ustav kapital 
(mlrd. so‘m)

2018 30 1635,2 460,8 543
2019 36 2313,9 813,5 755,2
2020 40 2212 732 1439,1
2021 42 3733 1235 1545,7
2022 41 6231,7 2596,9 1884,1
2023 38 8059,7 2022,1 2299,5

O‘zbekiston Respublikasi Istiqbolli loyihalar milliy agentligi ma’lumotlariga ko‘ra, so‘nggi yillarda 
mamlakatimizda sug‘urta faoliyati barqaror sur’atlarda rivojlanib bormoqda. Ustav kapitalini ko‘paytirish bo‘yicha 
amalga oshirilgan chora-tadbirlar natijasida 2023-yil davomida sug‘urta tashkilotlarining umumiy ustav kapitali 
22,05 foizga oshib, 2 298,57 milliard so‘mni tashkil etdi.

Sug‘urta bozorining takomillashuviga ta’sir etuvchi muhim omillardan biri — sug‘urta kompaniyalarida 
ma’lum davr mobaynida yig‘ilayotgan sug‘urta zaxiralarini optimal darajada ichki investitsiyalarga yo‘naltirish 
hisoblanadi. Sug‘urta tashkilotlarining investitsiya faoliyatini tashkiliy-huquqiy asoslarini iqtisodiy jarayonlarga 
moslashtirib borish orqali ularning moliyaviy barqarorligini ta’minlash mumkin.

2-rasm. Sug‘urta kompaniyalarining investisiya portfeli hajmlarining o‘zgarish dinamikasi (mlrd.so‘mda)

Sug‘urta bozori investitsiya faoliyatiga baho beradigan bo‘lsak, 2023-yil yakunlari bo‘yicha 
sug‘urtalovchilarning investitsiya portfeli 29,4 foizga o‘sib, 6,15 trillion so‘mni tashkil etgan. Investitsiyalarning 
asosiy qismi bank depozitlari hissasiga to‘g‘ri kelgan bo‘lib, ular ko‘rib chiqilayotgan davrda 39,4 foizga o‘sib, 
4,04 trillion so‘mni tashkil qilgan. Qimmatli qog‘ozlarga investitsiyalar esa 2023-yil yakuniga ko‘ra 5,4 foizga 
o‘sib, 1 357,49 milliard so‘mni yoki sug‘urta tashkilotlarining jami investitsiyalarining 22,1 foizini tashkil etgan.

X U L O S A
So‘nggi yillarda sug‘urta bozorida sug‘urta tashkilotlarining investitsiya portfeli barqaror o‘sish tendensiyasini 

namoyon etmoqda. Avvalo, sug‘urta tashkilotlari o‘z mablag‘lari hisobidan investitsiya faoliyatini amalga 
oshiradi, chunki bo‘sh turgan mablag‘larni investitsiyalash orqali sug‘urta kompaniyalari qo‘shimcha daromad 
olmoqda. Bu, bir tomondan, kompaniyalarga foyda keltirsa, ikkinchi tomondan, kelajakda yuz berishi mumkin 
bo‘lgan zararlarni qoplashda qo‘shimcha moliyaviy manba vazifasini bajaradi. Shu nuqtai nazardan, sug‘urta 
kompaniyalarining investitsiya faoliyatini har tomonlama qo‘llab-quvvatlash muhim ahamiyat kasb etadi.

Shuni alohida ta’kidlash lozimki, sug‘urta kompaniyalari uchun sug‘urta faoliyati birlamchi, investitsiya 
faoliyati esa ikkilamchi hisoblanadi. Biroq yuqorida qayd etilganidek, ushbu ikki yo‘nalish bir-birini to‘ldiradi va 
sug‘urta tashkilotlari hamda sug‘urta bozori infratuzilmasi barqarorligida muhim o‘rin tutadi.

